
D’Liewen ass faarweg 

 
Eng Propositioun vum 

Ministère fir Educatioun, Kanner a Jugend 
 

 
Ëm wat geet et? 
 
Faarwe sinn omnipresent a wichteg an eisem Liewen. Si monteren eis op, si vermëttele wéi et eis 
geet, beaflossen eis Laun a bréngen Ofwiesslung an eist Liewen. Vill Mënschen hunn och eng 
Liblingsfaarf. Faarwen definéiere Joreszäiten, si hunn eng Symbolik – deels ënnerschiddlech a 
verschidde Kulturen – a si bestëmme Liewensraim.  

An der Konscht si se extrem wichteg, mol mat ganz villen a kräftege Faarwen, mol ganz duuss oder 
nëmme mat enger oder zwou Faarwen oder awer mat ganz villen Nuancen. Duerch Faarwe kënne 
Kënschtler Gefiller auszedrécken, eng Atmosphär kreéieren, Andréck verschaffen a Messagë 
vermëttelen.   
 
Och am iwwerdroene Sënn gëllt déi positiv Approche zu Faarwen an Nuancen: e Reebou ze gesinn 
empfanne mir als e schéine Moment. Diversitéit a Multikulturalitéit maachen eis Welt villfälteg, 
faarweg a spannend. Mënsche vu verschidde Kulturen an aus ville Länner, Mënschen mat aneren 
Orientéierungen oder Iwwerzeegunge beräicheren eis. Déi Ënnerscheeder ginn awer net ëmmer 
an iwwerall positiv gesinn – et goufen a gi Leit z.B. wéinst hirer Hautfaarf ongerecht behandelt.  
 
 
Wat ka gemaach ginn? 
Op der Homepage vum SCRIPT http://www.script.lu an am CEN 12/21 fannt dir eng Bibliographie 
mat e puer aktuelle Kannerbicher, déi verschidde Facettë vum Thema weisen. Et ass e klenge 
Choix – an de Schoulbibliothéike si bestëmmt vill Bicher zum Thema. 
 

Zum Motto vun 2022 bidde sech villerlee Aktivitéiten un, wéi z. B.: 

• Faarwen a Joreszäite kënne gekuckt ginn – scho mat Billerbuchgeschichten oder awer 
iwwert Sachbicher, 

http://www.script.lu/

• Planzen/Déiere respektiv Liewensraim sinn dacks vu Faarwen definéiert – verschidde 
Liewensraim a wéi d’Déieren a d’Planzen sech ugepasst hu kënnen iwwer erzielend Bicher 
oder Sachbicher thematiséiert ginn, 

• Bicher iwwer Kënschtler an hir Wierker oder Sachbicher iwwer Faarwen an der Konscht 
kënne gelies ginn, 

• Verschidde Bicher spille mat Faarwen  - deels eegne sech déi Bicher scho fir ganz kleng 
Kanner, 

• Et kann een eng Faarf eraussichen a ganz verschidde Facettë dervunner behandelen: 
Symbolik, Hirstellung, Riedensaarten, Bedeitung an der Konscht oder a Geschichten, ... 

• Faarwen a verschidde Kulturen, hir Bedeitung an hiren Afloss kënne gekuckt ginn, 
• Bicher, déi Riedensaarte mat Faarwen opzielen, kënne gelies ginn, 
• Faarwen an hiren Afloss op d’Gefiller oder d’Laun kënnen Thema sinn: et gi scho vill 

Billerbicher do derzou, 
• D’Produktioun fréier (Naturfaarwen) an haut (industriell Produktioun) vu Faarwe kënnen a 

Sachbicher analyséiert ginn, 
• Faarwen an hir Bedeitung a verschidde Kulturen kënnen ënnersicht ginn, 
• Märercher kënne gelies an iwwer d’Symbolik vun de Faarwen diskutéiert ginn, 
• Geschichten oder Sachbicher zu Diversitéit (Kulturen, Sproochen, sexuell Identitéit,...) kënne 

gelies ginn, 
• Geschichte vu Persounen, déi ënnert Rassismus leiden oder sech géint Rassismus agesat 

hunn, kënnen thematiséiert ginn, 
• Geschichte vu Persounen, déi sech fir Diversitéit staark maachen, kënne gelies ginn,  
• Sachbicher iwwert Ongläichbehandlung (Diskriminatioun) z.B. wéinst Hautfaarf, Kultur, 

sexueller Orientéierung,... kënne gelies ginn, 
• ... 

 
 
Et kann een zu dësen Aspekter:  

• Geschichte virliesen, beschwätzen, veränneren, weiderspannen, aus enger anerer 
Perspektiv erzielen (Audiodatei, Textdokument oder Multimediadokument, 
Video, StopMotion...),  

• Eng Geschicht als Lesetheater ëmschreiwen an/oder opféieren (Video), 
• Eng nei Geschicht erfannen, opschreiwen an illustréieren (Textdokument 

oder Multimediadokument),  
• Eng Geschicht mat Figuren/Objeten noerzielen an déi an e Schongkarton maachen (Book in a 

box) https://www.edumedia.lu/lesson/book-in-a-box/,  

• En Trailer zu engem Buch maachen (Booktrailer) (eventuell fir en 
C4) https://www.edumedia.lu/lesson/booktrailer-spannender-kann-lesen-nicht-sein/,  

• Eege Geschichte molen, schreiwen oder Fantasiegeschichten erfannen, an deenen eng oder 
méi Faarwen eng wichteg Roll spillen, 

• Gedichter zum Thema liesen a selwer Gedichter schreiwen, 

https://www.edumedia.lu/lesson/book-in-a-box/
https://www.edumedia.lu/lesson/booktrailer-spannender-kann-lesen-nicht-sein/

• asw. 

Verschidden Iddie fannt dir a Form vu Fichen och op http://www.edumedia.lu.    
 

Wéi kann ee matmaachen? 

Als Klass, Zyklus oder ganz Schoul. 
 
D’Responsabel aus der Schoulbibliothéik sinn d‘Kontaktpersoune fir déi Aktioun. 
 
Umeldung (iwwert de Schoulbibliothecaire): mam Onlineformulaire bis den 11. Mäerz 2022 
http://edulink.lu/w85r 
  
 
Wat geschitt mat den Aktivitéiten, déi gelaf sinn? 

A jiddwer Schoul sollen d’Aktivitéiten dokumentéiert an déi Dokumentatioun bis den 13. Mee 
2022 erageschéckt ginn.  

Flott wier et, eng kleng schrëftlech Beschreiwung vun den Aktivitéiten mat e puer Fotoen an 
digitaler Form (Fotoen an 300 dpi-Printqualitéit) ze kréien. Denkt wgl. drun, d‘Autorisatioun vun 
den Elteren ze froen, wa Kanner op de Fotoen sinn. Schéckt d’Dokumentatioun wgl. per Mail un: 
anne-marie.antony@men.lu / anne.biesdorf@men.lu . 

De SCRIPT offréiert Bicherbongen un d’Schoulen, déi matmaachen. Dës Schoule ginn och am 
Courrier de l‘Éducation nationale 04/2022 ernimmt. An engem spéidere Courrier de l‘Éducation 
nationale gëtt zousätzlech nach e Réckbléck op d’Aktioun gemaach. 

D‘Ekipp vum SCRIPT wënscht vill Freed bei den Aktivitéiten a seet elo scho Merci fir 
d’Matmaachen. 

